
საქართველოს მთავრობის
დადგენილება №

ქ. თბილისი                                                                                                       2020 წლის -- აგვისტო

„იზოლაციისა და კარანტინის წესების დამტკიცების შესახებ„ საქართველოს მთავრობის 2020 წლის 23 მაისის №322 დადგენილებაში ცვლილების შეტანის თაობაზე

მუხლი 1.
,,ნორმატიული აქტების შესახებ“ საქართველოს ორგანული კანონის მე-20 მუხლის მე-4 პუნქტის შესაბამისად ,,იზოლაციისა და კარანტინის წესების დამტკიცების შესახებ“ საქართველოს მთავრობის 2020 წლის 23 მაისის №322 დადგენილებაში შეტანილ იქნეს ცვლილება და დადგენილებით დამტკიცებული ,,იზოლაციისა და კარანტინის წესებს“:

დაემატოს 113  მუხლი და ჩამოყალიბდეს შემდეგი რედაქციით:

„მუხლი  113 . უცხოელი ვიზიტორების მიმართ გასატარებელი ღონისძიებები, რომლებიც საქართველოდან დისტანციურად ახორციელებენ სხვა ქვეყნებში ბიზნეს/შრომით საქმიანობას.

1. საქართველოში შემოსვლისას იზოლაციას/კარანტინს ექვემდებარებიან ის უცხოელი ვიზიტორები, რომლებიც ახორციელებენ საქართველოდან ფარგლებს გარეთ დისტანციურად ბიზნეს/შრომით საქმიანობას.

2. ამ მუხლის პირველი პუნქტით განსაზღვრული პირები საქართველოს  ტერიტორიაზე დაიშვებიან „უცხოელი ვიზიტორების მიერ საქართველოდან ფარგლებს გარეთ  დისტანციურად ბიზნეს/შრომითი საქმიანობის განხორციელების მიზნით ელექტრონულ პროგრამაში განაცხადის შევსებისა და თანხმობის მიღების წესის შესახებ“ საქართველოს ეკონომიკისა და მდგრადი განვითარების მინისტრის და საქართველოს საგარეო საქმეთა მინისტრის ერთობლივი ბრძანების შესაბამისად.

3. ამ მუხლის მე-2 პუნქტით განსაზღვრულ ელექტრონულ პროგრამაში განაცხადის შევსება შეუძლიათ პროგრამაში მონაწილეობის მსურველ პირებს.

4. საქართველოში შემოსვლაზე თანხმობას ან თანხმობაზე უარს გასცემენ ამ მუხლის მე-2 პუნქტით განსაზღვრული შესაბამისი სამინისტროები, ერთობლივი ბრძანების საფუძველზე და ელექტრონული ფოსტის მეშვეობით აცნობებენ პროგრამაში მონაწილეობის მსურველ მხარეს.

5. ელექტრონული პროგრამის შექმნას უზრუნველყოფს საქართველოს ეკონომიკისა და მდგრადი განვითარების სისტემაში შემავალი სსიპ − საქართველოს ტურიზმის ეროვნული ადმინისტრაცია, ხოლო ადმინისტრირებას ახორციელებენ ამ მუხლის მე-2 პუნქტით განსაზღვრული სამინისტროები.

6. ის უცხოელი, რომელიც საქართველოში შემოვიდა ამ მუხლის მოთხოვნების შესაბამისად, ვალდებულია, საქართველოში შემოსვლისას საკუთარი ხარჯებით გაიაროს სავალდებულო 12 დღიანი კარანტინი, ხოლო 12 დღიანი სავალდებულო კარანტინის გავლის შემდგომ  საკუთარი ხარჯებით ჩაიტაროს PCR ტესტირება. იმ შემთხვევაში, თუ პირს პირველი PCR კვლევის შედეგად აღმოაჩნდა იმუნოგლობული „G“, იგი თავისუფლდება შემდგომი კვლევებისგან.

7. ამ მუხლის მე-6 პუნქტით დადგენილი მოთხოვნების დარღვევა გამოიწვევს პირის პასუხისმგებლობას საქართველოს კანონმდებლობის შესაბამისად.

8. ამ მუხლის მოქმედება არ ვრცელდება იმ ქვეყნების მოქალაქეებზე ან ბინადრობის უფლების მქონე პირებზე, რომლებთანაც საქართველოს გახსნილი აქვს საზღვრები ტესტირების და/ან კარანტინის გარეშე. 

2. დადგენილება ამოქმედდეს გამოქვეყნებისთანავე.




	პრემიერ-მინისტრი                                                         გიორგი გახარია















განმარტებითი ბარათი
„იზოლაციისა და კარანტინის წესების დამტკიცების შესახებ„ საქართველოს მთავრობის 2020 წლის 23 მაისის №322 დადგენილებაში ცვლილების შეტანის თაობაზე
საქართველოს მთავრობის დადგენილების პროექტზე
ინფორმაცია სამართლებრივი აქტის პროექტის შესახებ
წარმოდგენილი პროექტი არის საქართველოს მთავრობის ახალი ინიციატივა, რომლის მიზანია ტურიზმის სექტორში ახალი კორონავირუსის (COVID 19)  პანდემიით გამოწვეული ეკონომიკური სირთულეების დაძლევა, ტურისტულ ინდუსტრიაში ჩართული კომპანიების მხარდაჭერა და ეკონომიკური გაჯანსაღების ხელშეწყობა. ვინაიდან ქვეყნის ეკონომიკისათვის ერთ-ერთ მნიშვნელოვან და ძირითად წყაროს წარმოადგენს უცხოელი ვიზიტორებიდან მიღებული შემოსავალი, შესაბამისად,  მიზანშეწონილი და მნიშვნელოვანია აღნიშნულ სფეროში მოქმედი მეწარმე სუბიექტების  პანდემიის პერიოდში სხვადახვა პროგრამის შემუშავების გზით სახელმწიფოს მხრიდან ხელშეწყობა. 
აღსანიშნავია, რომ პანდემიის პერიოდში მრავალი საერთაშორისო კომპანია და ორგანიზაცია 2020 წლის ბოლომდე დისტანციური მუშაობის ფორმატზე გადავიდა, რაც ბევრ ადამიანს აძლევს შესაძლებლობას მსოფლიოს სხვადასხვა ქვეყნიდან დისტანციურად წარმართონ ყოველდღიური საქმიანობა. ბიზნესის ხელშეწყობის მიზნით, საქართველოს მთავრობა გამონაკლისის წესით დაუშვებს უცხო ქვეყნის მოქალაქეებისათვის ან მოქალაქეობის არმქონე პირებისათვის, რომელთაც საქართველოში ყოფნის ლეგალური უფლება აქვს არანაკლებ 6 თვისა, პანდემიის პერიოდში შეუფერხებალად შემოვიდნენ  საქართველოს ტერიტორიაზე და საკუთარი საქმიანობა განახორციელონ საქართველოდან. აღნიშნული სახელმწიფო პროგრამა ქვეყნისათვის მნიშვნელოვანია, ვინაიდან პანდემიის პერიოდში  ხელს შეუწყობს ტურიზმისა და ეკონომიკის გაძლიერებას. ამავდროულად, კორონავირუსის გავრცელების პრევენციის მიზნით გამოყენებულ იქნება მაქსიმალური დაცვითი მექანიზმები.
პროექტის მიზნობრივ აუდიტორიას წარმოადგენენ: თავისუფალი პროცესიის ადამიანები ე.წ. „freelancer”-ები; ასევე სრული განაკვეთით დასაქმებული, დისტანციური ფორმატით მომუშავეები და მეწარმეები, რომელსაც საშუალება აქვს მსოფლიოს ნებისმიერი წერტილიდან მართონ საკუთარი ბიზნესი.
გრძელვადიანი ვიზიტორის ქვეყანაში შემოსვლისთვის სავალდებულოა სამივე კატეგორიის პროექტში მონაწილემ ან განაცხადის სხვა წარმომდგენმა (საქართველოში რეგისტრირებული იურიდიული პირი; ან ადმინისტრაციული ორგანო; ან კანონის დადგენილი წესით წარმომადგენლობითი ფულებამოსილების მქონე პირი) დაარეგისტრიროს სპეციალური სააპლიკაციო პროგრამა, რომელიც განთავსებულია ვებგვერდ www.stopcov.ge -ზე.
გასათვალისწინებელია, რომ განაცხადის წარმოდგენა და განხილვა ხორციელდება საქართველოს ეკონომიკისა და მდგრადი განვითარების მინისტრის „უცხოელი ვიზიტორების მიერ საქართველოდან ფარგლებს გარეთ  ბიზნეს/შრომითი საქმიანობის დისტანციურად განხორციელების მიზნით ელექტრონულ პროგრამაში განაცხადის შევსებისა და თანხმობის მიღების წესის შესახებ“ ბრძანების შესაბამისად. 

ინფორმაცია ევროკავშირის სამართლებრივი აქტის შესახებ
წარმოდგენილი დადგენილების პროექტის შემუშავებისას არ არის გამოყენებული ევროკავშირის სამართლებრივი აქტები და ასევე, პროექტი არ მოდის წინააღმდეგობაში საქართველოს მიერ აღებულ რომელიმე საერთაშორისო ვალდებულებასთან. 

პროექტის მიღებით გამოწვეული საფინანსო–ეკონომიკური შედეგების გაანგარიშება
პროექტის მიღება გავლენას არ იქონიებს ბიუჯეტის ხარჯვით ნაწილზე და  არ გამოიწვევს მის გაზრდას.

პროექტის მოსალოდნელი შედეგები
აღნიშნული პროექტის ფარგლებში განხორციელდება შედარებით მაღალმხარჯველუნარიანი პირების მოზიდვა ქვეყანაში, შედეგად მოხდება უცხოური ვალუტის შემოდინება, რაც ხელს შეუწყობს პანდემიით გამოწვეული ეკონომიკური სირთულეების დაძლევას, ასევე, ტურისტულ ინდუსტრიაში ჩართული კომპანიების (სასტუმროების, ჰოსტელების, კეფეების, რესტორნების და სხვა.) მხარდაჭერასა და ეკონომიკური გაჯანსაღების ხელშეწყობას. 
პროექტის განხორციელების ვადები
პროექტის განხორციელება არ არის დაკავშირებული რაიმე კონკრეტულ ვადასთან.

პროექტის ავტორი და პროექტის წარმდგენი
საქართველოს მთავრობის განკარგულების პროექტის ავტორია სსიპ - საქართველოს ტურიზმის ეროვნული ადმინისტრაცია, ხოლო  პროექტის წარმდგენი - საქართველოს ეკონომიკისა და მდგრადი განვითარების სამინისტრო.

